
Международный научный журнал                                                                        № 12(100), часть 1 
«Новости образования: исследование в XXI веке»                                                      Июля , 2023 
 

10 
 

REVMATIZM KASALLIGI HAQIDA UMUMIY TUSHUNCHA, BEMORDA 

KUZATILADIGAN BELGILAR VA DAVOLASH CHORA-TADBIRLARI 

 

Abduraxmonov Shaxzod  

Samarqand Davlat Tibbiyot Universiteti talabasi 

 

Annotatsiya: Ushbu maqolada revmatizm kasalligi haqida umumiy tushuncha berildi, 

shu bilan bir qatorda kasallik vaqtida bemorda kuzatiladigan asosiy belgilar, kasallikni 

oldini olish va davolash chora-tadbirlariga alohida to’xtalib o’tildi. 

Kalit so’zlar: revmatizm, yurak revmatizmi, endokardit, perikardit, miokardit, 

streptokokk infeksiyasi, poliartrit, artralgiya, isitma. 

 

KIRISH 

 Revmatizm- bu biriktiruvchi to’qimaning yallig’lanishi bilan tavsiflanadigan kasallik 

bo’lib, bunda asosan bo’g’imlar yallig’lanishi kuzatiladi.  Bu kasallik asosan bolalarda va 

o’smirlarda kuzatiladi. Ayollar erkaklarga qaraganda 1,5-2 barobar ko’proq kasallanadi. 

Kasallikda tananing qaysi qismida namoyon bo’lishiga ko’ra quyidagi turlari tafovud qiladi. 

1. Yurak revmatizmi 

2. Qon-tomir revmatizmi 

3. Teri revmatizmi 

4. Markaziy asab tizmining revmatizmi 

5. Seroz membranalar revmatizmi 

6. Artikulyar revmatizm 

Yurak revmatizm endokardit, perikardit, miokardit kabi kasalliklarni keltirib chiqaradi. 

Shuningdek, yurak yetishmovchiligi, klapan shakllarining o’zgarishi va yurak teshiklarining 

torayishiga sabab bo’lishi mumkin. 

Material va usullar: Mavzuga doir ilmiy adabiyotlar va ilmiy maqolalar o’rganilib tahlil 

qilinganda Revmatizmning keltirib chiqaruvchi sabablar hozircha 2 guruhga ajratilishi 

ma’lum bo’ldi. Bular:  

1. Gemolitik streptokokk infeksiyasi  

2. Organizm reaktivligining ortishi 

Revmatizm bilan og’rigan bemorlarda kasallik boshlanishidan avval angina yoki 

surunkali tonzillit bilan og’riganligi aniqlangan. 

Revmatizmning o’ziga xos xususiyatlari, a’zo va a’zolar tizimini zararlashi va boshqa 

bir qancha xususiyatlari inobatga olinib 5 xil ko’rinishda bo’ladi. Revmatizmning o’tkir 

kechishi, kasallik birdan boshlanib, bir nechta klinik belgilari namoyon bo’ladi. Patologik 

jarayonlar yuqori faollikda o’tadi. Davolanish tez va natijali bo’ladi. O’rtacha o’tkir 

kechishida esa xuruj 3-6 oy davom etadi. Klinik belgilar bemorda biroz sustroq namoyon 

bo’ladi. Davolanish ham o’rtacha tezlikda bo’ladi. Revmatizmda yurak va qon tomirlar 

tizimi jarohatlaydi. Shu sababli, revmatizmning hamma belgilarini yurak va yurakdan 

tashqari belgilarga boʻlish maqsadga muvofiq bo‘lib, kasallikning klinik manzarasini shu 

nuqtai nazardan oʻrganish  zarur. Revmatizmning klinik manzarasi: 

1. kasallikning davri,  

2. yallig‘lanish jarayonining faollik darajasi,  

3. kechish xususiyati,  

4. tabiati,  

5. yurak   yetishmovchiligi mavjudligi va boshqalarga bogʻliq bo‘ladi.  

Tadqiqot natijasi: Kasallikning rivojlanishi va klinik manzarasi shakllanishida uchta 

asosiy davmi farq qilish kerak. Birinchi (yashirin) davr, odatda streptokokk infeksiyasi 

tugab, revmatizm xuruji boshlanguncha 2-4 hafta davom qiladi. Bu davr tana sezuvchanligi 

oshib, biriktiruvchi to‘qimaning shikastlanishi ro’y beradi. Bu davr ba’zan klinik belgilarsiz 

yoki angina, surunkali tonzillitdan kechikib tuzalishga xos belgilar: o‘zni yomon his qilish, 

terlash, subfebrilitet bilan kechadi. Qonda streptokokk antigeni, antitanalar titri ko‘tarilishi, 

ECHTning o‘rtacha oshishi kuzatiladi. 

Bemor revmatizimga shubha qilinganda, quyidagi belgilarga alohida e’tibor berish 

lozim. Asosiy belgilar: revmokardit, poliartrit, teri osti revmatik tugunchalari, halqasimon 

eritema. Qo’shimcha belgilar: artralgiya, isitma, tez charchash, adinamiya, terining 

oqarishi, vazomotor labillik, kapillyarlar o‘tkazuvchanligining oshishi, burundan qon ketishi. 

Agarda revmatizm o’z vaqtida aniqlanmasa va davo chora-tadbirlari ko’rilmasa bemorda 

turli xil asoratlar paydo bo’ladi. Bular: aritmiya; qon aylanishining buzilishi; yurak 

yetishmovchiligi; miya ishemiyasi; taloq, buyrak infarkti; katta qon tomir 

tromboemboliyasi.  

 Revmatizmni davolashda turli xil terapiya turlari qo'llaniladi: 

- penitsillin seriyasining antibiotiklarini tayinlash streptokokkni yo'q qilishga yordam 

beradi; 

- steroid bo'lmagan yallig'lanishga qarshi preparatlarni qo'llash (Voltaren, 

indometazin) yallig'lanish jarayonining faolligini pasaytiradi; 

- glyukokortikoidlarni (prednizolon) tayinlash yurakning yallig'lanishini oldini olishga 

yordam beradi; 

- riboksin, kokarboksilazani tayinlash (yurakdagi metabolizmni yaxshilashga yordam 

beradi).  

Xulosa. Har qanday kasallikni davolagandan ko’ra, uning oldini olish, profilaktik chora-

tadbirlar ko’rish muhimroqdir. Nafas tizimi kasalliklari bilan ko’p og’riydigan bemorlarga 

nisbatan ehtiyotkor bo’lish lozim. Chunki aynan, angina va surunkali tonzillit kabi 

kasalliklardan so’ng ko’p hollarda revmatizm kasalligi kuzatiladi.  

